
七月西番獻葡萄酒却之○李文忠督兵攻大寧高州大

石崖克之斬故元宗王朵朵失里擒承旨百家奴○八月

師至豐州擒胡官十二人部衆百餘人馬駝牛羊以萬計

魯王敗走追斬之獲其妃蒙哥及其金印幷斬其司徒答

俊海平章都知院忽都等○海上倭寇有警命靖海侯吳

禎率沿海各衛兵出捕至琉球大洋獲倭寇人船俘送京

師○鎮守北平淮安侯華雲龍有過人上書言之　上命

都督何文輝代之雲龍囘京卒葬以侯禮

九月成穆孫貴妃薨詔禮官翰林考定禮儀皆云父在爲

母服期年若庶母則無服　上以爲禮近人情命諸儒臣

徧考諸書以報于是　上親定制子爲父母庶子爲其母

皆斬衰三年嫡子衆子爲庶母皆齊衰杖期五服亦稍有

升降編輯成書使內外遵守名曰孝慈錄　上自序之○

上御武樓宋濂侍上咨訪天下宿學之士濂對曰會稽郭

傳雖寄跡釋氏誠一代奇才也　上頷之未幾復召濂曰

郭傳之文卿可持至乎濂以其文進　上覽之曰誠如卿

言旣召見俾日侍左右以備顧問傳精白一心凡可以獻

替者咸無隱情擢爲翰林應舉陞起居注遷考功丞○中

書平章政事李思齊卒○遣崇禮侯買的里八剌北還命

宦者咸禮表上花帖木兒送之辭行　上諭之曰爾本元

--

君子孫國亡就俘曩欲卽遣爾歸以爾年幼今旣長成故

特遣歸見爾父母親戚以全骨肉之愛又諭二宦者此爾

君之嗣不幸至此長途跋涉爾善視之因致書愛猷識理

達臘諭以順天保祀之理使自裁審○先是上以祭祀還

宮宜用樂舞前導命翰林儒臣撰樂章以致敬愼鑒戒之

意諭之曰古人詩歌辭曲皆寓諷諫之意後世樂章惟聞

頌美無復古意夫嘗聞諷諫則使人惕然有警若頌美之

辭使人聞之意怠而自恃之心生葢自恃者日驕自警者

日強朕意如此卿等今撰述母有所避至是上所撰神降

祥神貺酣酒色荒禽荒諸曲凡三十九章曰囘鑾樂歌其

辭皆存規諫其舞分爲八隊隊皆八人禮官圖其制以上

命樂工肄習之

十月皇長孫雄英生○封燕帖木兒爲定王

　〈按安定與瓜沙赤斤蒙古曲先海等處古敎煌地而沙州爲要其州有王門東倚三危北望𥳑昌去哈密土魯〉

　〈番尙八百餘里至是王遣使貢鎧甲刀劒賜金綺四疋仍詔其酋長立爲四部各賜一印日阿端阿眞苦先帖〉

　〈里〉

命徙江南民十四萬以實鳳陽以李善長同列侯吳良周

德興等監督之命官給牛種開墾荒田永爲已業

十一月甘露降于鍾山劉基作頌以獻

　〈按洪武四年十月甘露降于鍾山五年十一月又降今年春仍降如初　帝德動天禎祥屢見〉

